
5 alt

Mys Zyt, das isch hüt blybe stoo,
was het acht das zbidüüte?
Cha rüttle dra, so sträng i maag,
es tuet käi Mux, nur wiene Chlaag
ghöör i es tschättrigs Lüüte.

Ohäie, jetz isch s mit dr zAnd,
hesch di glych wacker ghalte.
Sit hundert Joore stooscht jo doo
am sälbe Fläck, gseesch choo und goo
die Junge wie die Alte.

Viel Unmueß, Chumber, Angscht und Noot
hesch ghulfe n is verwoorge,
hesch jede gmaanet: „Halt di guet,
s chunnt wider besser, heb nur Muet,
denn schwyne dyni Soorge!"

Und sind mr nid au glücklich gsy,
di einte wie di andere?
Händ sälbmool gmäint, Zyt blybi stoo,
s Glück wärd jetz nümme von is goo:
Doch Freud und Leid müend wandere!

Martha Ringier

